
Panduranga Stotram 5

పాణ్డురఙ్గస్తోత్రమ్    ౫

(పఞ్చమమ్)

(స్రగ్విణీవృత్తమ్ )

సఖ్యమాపుర్యయా బాలగోపా వనే భీమరథ్యాస్తటే సత్యతః(౧)పావనే ।
సాధితా పుణ్డరీకేణ యా సాధునా సిద్ధిరాలిఙ్గ్యతే  (౨) సజ్జనైః   సాఽధునా ॥ ౧॥
క్వాపి(౩) కస్మాదపీషన్నదాసాదరంయాన్త్వితి త్యక్తనిద్రం   సదాసాదరం ।
తిష్ఠతే  యా కలౌ సానుకమ్పాఽవనౌ శ్యామలాహం తదఙ్ఘీ భజే పావనౌ ॥౨॥
విఠ్ఠలాఖ్యా  భవాబ్ధౌ తరిః(౪)పారదాయాం శ్రితా  (౫)వజ్రవేదేన్దుభృన్నారదాః   ।
స్థాపయామాస  సద్ధార్మికః  కోఽపి తాం చేతసైవాశ్రయే   సాధుభిర్గోపితామ్  ॥ ౩॥
పాణిపద్మద్వయన్యాసరాజత్కటిం శ్యామలాం కోమలాం పీతవిద్యుత్పటీం ।
సాధుభిర్నృత్యమానాముదారాం నటీం సమ్పిబామోద్భుతాఙ్గీం  సుధాయాఘటీమ్ ॥౪॥
గాఢమాలిఙ్గ్యతే  యా సదా పాపిభీ రమ్యరూపా యయా నేక్ష్యతే కాపి భీః ।
స్వైర్గుణైర్ముగ్ధగీతైః      సదా మోహితాం తాం విశఙ్కం స్వమాతుర్వదామో హితామ్ ॥ ౫॥
మయ్యపత్యే స్వకర్మాలసేఽలం క్రుధా  చిన్తయా సాధుభిస్తామ్యతే కీం ముధా ।
భీమరథ్యాస్తటే (౬)స్వర్గ్యలభ్యా  బుధా భో మయా పీయతే సాధులబ్ధా సుధా ॥౬॥
తాపపాపౌషధం సాధు యన్నామయా సన్ముఖాచ్చ శ్రుతా  సుప్రసన్నాభయా (౭)
బల్లవీనాం  సఖీం దేవతాదేవతాం చిన్తయే (౮)చిత్తమేత్యుస్సవాదేవ తామ్ ॥ ౭॥
త్యక్తసింహాసనాః  సాధవః కేవలం ప్రాప్తుకామా  హి యత్పాదపాంసుం దరీం ।
ఈయురేవోత్సుకాః కో న తో చిన్తయేన్నిర్జితస్వర్గసత్పాదపాం   సున్దరీమ్  ॥౮॥
కో న తాం చిన్తయేచ్ఛుద్ధికామః  కలౌ (౯)యత్పదామ్భోజనిర్ణేజనాపాం  తతిః ।
సాధునీరాజితా (౧౦)సాధునీరాఽజితా సా ధునీ రాజితా శమ్భుమౌలావపి ॥౯॥
సిద్ధిరత్యుత్తమా యోగ్యలభ్యాఽసతస్త్రాసదేవావరాన్నిత్యమభ్యాసతః  ।
పుణ్డరీకేణ యా సాధునీరాఽజితా(౧౧) భక్తవృన్దైః  కలౌ సాధునారం జితా ॥ ౧౦॥
జీవనేనాప్యహోధీష్టకం (౧౨) తర్పితో భీమరథ్యాస్తటే పుణ్డరీకేణ  యః ।

శ్యామలః కోఽపి దీపః పతఙ్గప్రియః  (౧౩)శ్లిష్యతాం తాపహా నిర్మలః స్నేహకృత్॥౧౧॥
ఇతి శ్రీరామనన్దనమయూరేశ్వరకృతం   పాణ్డురఙ్గస్తోత్రం    సమ్పూర్ణమ్  ।
టిప్పణి
* అస్య కవిలిఖితా మాతృకోపలభ్యతే । కిన్తు తస్యాం సమాప్తిద్యోతకో లేఖో న
దృశ్యతే న వాత్రైవేతత్సమాప్తమితి  పరిజ్ఞాతుం  పార్యతే । ఇదం తు నామధేయమస్మాభిః
ప్రకరణార్థమనుసృత్యైవ    విహితమిత్యవధేయం సహృదయైః  ।
౧। సత్యతః సత్యలోకాదపి ।
౨। సిద్ధిః  శ్రీవిఠ్ఠలరూపా   ।
౩।ఈషదపి దాసాద్ అరం ద్రుతం  క్వచిదపి మా యాత్వితీవ యాఽవనౌ తిష్ఠతే  తదఙ్ఘీ
అహం భజే ఇత్యన్వయః । “యాన్త్వితి” ఇతి తు బహువచన ప్రామాదికమ్  । “తిష్ఠతే ”
ఇత్యామనేపదమపాణినీయమ్ ।
౪। తరిర్నౌః ।
౫। వజ్రభృదిన్ద్రః  , వేదభృద బ్రహ్మా , ఇన్దుభృత్  శఙ్కరః ।
౬। స్వర్గిణో  దేవాస్తేషామలభ్యా ।
౭। అవిద్యమానం భయం యస్యాః సా అభయా ।
౮। చిత్తం తాముత్సవాదేవైతి  ఇత్యన్వయః ।
౯। యస్య పదామ్భోజయోర్నిణేజనం క్షాలనం తదర్థముపయుక్తానామపాం  తతిః
సాధుభినీరాజితా స్తుతా ।
౧౦।సాధునీరా అజితా సా ధునీ భీమరథీ శమ్భుమౌలావపి రాజితా ఇత్యన్వయః ।
౧౧। ఆదరాన్నిత్యమభ్యాసతః సతతముపసేవనయా అసతో భావయతీతి తాదృశీతి
కథఞ్చిద్యోజనీయమ్ ।
౧౨। అధీష్టకమిష్టకాయామ్   ।
౧౩। పతఙ్గస్య  వైనతేయస్య  ప్రియః  ।

